
KEMBALI KEPADA ALLAH

Wahai hamba-hamba Allah bertakwalah kamu kepada Allah dengan sebenar-
benar takwa, taatkanlah segala perintah-Nya dan tinggalkanlah segala
larangan-Nya, serta ingatlah kepada-Nya dalam semua urusan hidup kamu,
ketahuilah bahawa sesungguhnya Allah bersama-sama dengan orang-orang
yang mengingati-Nya. Khutbah pada hari ini bertajuk:

‘Kembali kepada Allah’.

Sidang Jumaat yang dirahmati Allah Sekalian.

Dalam situasi ujian pandemik Covid -19 yang kita sedang hadapi sekarang ini
perkara yang paling utama dan paling penting ialah kembali kepada Allah serta

sentiasa mengingati-Nya, dengan memperbanyakan beristighfar, bertaubat

dan berdoa kepada-Nya, kerana kadang-kadang Allah s.w.t menguiji kita
dengan sesuatu ujian itu, supaya kita insaf dan kembali kepada-Nya. Firman
Allah dalam surah al A'raf ayat 168:

Yang bermaksud:

Dan Kami uji mereka dengan nikmat pemberian yang baik-baik dan bala

bencana yang buruk, supaya mereka kembali (bertaubat).

Malah setiap bala yang menimpa manusia di muka bumi ini tidak ada siapa pun
yang mampu mengangkatkannya kembali kecuali Allah s.w.t. Justeru selain
daripada berusaha mematuhi SOP yang ditetapkan oleh pihak berkuasa,
sewajibnya kita tidak lupa untuk bergantung harap kepada Allah Yang Maha
Berkuasa. Firman Allah di dalam surah al An’am ayat 17:

Yang bermaksud:

Dan jika Allah mengenakan (menimpakan) engkau dengan bahaya bencana,
maka tidak ada sesiapa pun yang dapat menghapuskannya melainkan Dia
sendiri, dan jika Ia mengenakan (melimpahkan) Engkau dengan kebaikan,

maka Ia adalah Maha Kuasa atas tiap-tiap sesuatu.

Sidang Jumaat yang diberkati Allah sekalian.

Bagi memohon kepada Allah s.w.t supaya mengangkatkan bala yang sedang

kita hadapi ini adalah disarankan seperti berikut:
Pertama:

Berusahalah sedaya upaya untuk meningkatkan ketaatan dan ketakwaan
kepada Allah, kerana Allah s.w.t telah berjanji bahawa dengan bertakwa dan
bertawakkal kepada-Nya setiap masalah akan ada jalan penyelasaiannya.

Fiman Allah dalam surah al- Talaq ayat 2 dan 3:



Yang bermaksud:

Dan sesiapa yang bertagwa kepada Allah (dengan mengerjakan suruhanNya
dan meninggalkan laranganNya), nescaya Allah akan mengadakan baginya
jalan keluar (dari segala perkara yang menyusahkannya), serta memberinya
rezeki dari jalan yang tidak terlintas di hatinya. Dan (ingatlah), sesiapa
berserah diri bulat-bulat kepada Allah, maka Allah cukuplah baginya (untuk

menolong dan menyelamatkannya).

Kedua:

Menjauhkan diri dari melakukan sebarang bentuk maksiat, kerana perbuatan
maksiat akan mengundangkan segala penyakit yang tidak pernah berlaku

sebelumnya. Sabda Rasulullah s.a.w:

Yang bermaksud:

Tidak zahir perbuatan keji secara terang-terangan yang dilakukan oleh sesuatu
kaum melainkan tersebar luas pada mereka penyakit taun dan penyakit-

penyakit yang tidak pernah berlaku pada golongan manusia sebelum mereka.



Ketiga:

Bangun solat pada waktu tengah malam (giamullail) serta berdoa kepada Allah
kerana ia merupakan ibadat orang-orang soleh dan cara mendekatkan diri

kepada Allah bagi menolakkan segala penyakit. Sabda Rasulullah s.a.w:

Yang bermaksud:

Hendaklah kamu bergiamullail kerana sesungguhnya ia adalah kebiasaan
orang-orang yang soleh sebelum kamu, mendekatkan diri kamu kepada Tuhan
kamu, menghapuskan segala keburukan, menghalang daripada melakukan

dosa dan menghalau penyakit dari tubuh badan.

Kesimpulanya:

Selain berusaha mematuhi SOP yang telah ditetapkan oleh pihak berkuasa,
marilah kita sama-sama kembali mendekatkan diri kepada Allah dengan
memperbanyakkan istighfar, taubat dan doa kepada Allah s.w.t. Terutama
sekali dalam situasi yang kita hadapi sekarang ini, serta hindarkanlah diri dari
sebarang bentuk maksiat mudah-mudahan Allah s.w.t akan mengangkatkan

bala ini dengan segera insya Allah.

Mari kita memperbanyakkan ucapan selawat dan salam kepada Rasulullah SAW

sebagaimana firman Allah dalam surah al-Ahzab ayat 56:

